
Tafla 27. Mælt hljóðstig við Bjarnarflag árin 2006 – 2008. Rauðar tölur eru yfir  
 viðmiðunarmörkum reglugerðar. 

 
Bjarnarflag 

05.08.2008  04.07.2007  30.08.2006 
  LAmax [dB(A)]  LAeq [dB(A)]    LAmax [dB(A)]  LAeq [dB(A)]  LAmax [dB(A)]  LAeq [dB(A)] 

23#  Útsýnisplan í Námaskarði  62,7  54,2    62,9  52,0  60,1  50,7 
24  Við holu 11  63,1  62,4    45,4  42,8  71,1  55,6 
25  Við holu 12   87,6  84,7    58,5  57  70,0  55,0 
26  Upplýsingaplan – nærri þjóðvegi  62  50,3    65,9  59,5  68,4  54,3 
27  Við gufustöð  82,6  81,8    87,6  86,4  90,9  78,8 
28  Við holu 9  59,4  51    74,9  73,1  77,1  66,0 
29  Varmaskiptastöð – töfluherbergi  71,3  62,5    65,5  65,1  78,4  59,8 
30#  Bílast. við móttöku baðfélags  50,4  48,3    40  35,9  64,9  51,2 
31#  Við nýju baðlónin  48,6  47,3    41,9  37,2  78,3  58,0 
32  Skiljustöð 1  63,9  61    86,6  86,1  92,7  72,2 
33  Skiljustöð 2  73,3  70,8    79,8  78,1  95,1  65,0 
34  Bílast. skrifstofu Grænna Lausna        55,6  39,1  97,4  65,2 
35  Á varnargarðshrygg  46,9  45,1        71,5  52,2 
36  Skútahraun 6   48,8  38,5        56,0  49,8 

 
Vindstyrkur og  vindstefna hafa mikil  áhrif  á hljóðmælingar. Þegar mælingar  voru  framkvæmdar  árið 2008  var 
vindur  hægur  í  Bjarnarflagi, VNV  3. Vél  stöðvarinnar  var  stopp  við  gerð mælinganna.  Töluverður munur  er  á 
hljóðstigi milli ára en hljóðstig við holu 11 og 12 er töluvert hærra 2008 en 2007. Eins virðist þó nokkur hækkun 
vera milli ára við jarðböðin. Mynd 19 sýnir þá staði þar sem hljóðstig var mælt.  

   

Mynd  23.  Staðsetningar  hljóðstigsmælinga  í  Bjarnarflagi.  Númerin  gefa  til
kynna hvaða mælingu í töflunni átt er við 

Gamlar syndir 
Í umhverfisskýrslu orkusviðs Landsvirkjunar fyrir árið 2006 voru framkvæmdum sem tilheyra fortíðinni gerð góð 
skil. Ekki hefur verið unnið að þessum þætti á árunum 2007 og 2008 og því vísað til umhverfisskýrslu ársins 2006. 
 
Vegir og slóðar í umsjón Landsvirkjunar 
Á  undanförnum misserum  hefur  verið  unnið  að  því  að merkja  vegi  og  slóða  sem  lagðir  voru  í  tengslum  við 
byggingu  aflstöðva  Landsvirkjunar.  Til  að  gera merkingu  vega  og  slóða markvissari  hefur Vegagerðin  gefið  út 
sérstök  vegnúmer  fyrir  einkavegi  Landsvirkjunar.  Samhliða  hefur  verið  tekin  ákvörðun  um  að  loka  vegum  og 
slóðum sem teljast óþarfir í daglegum rekstri einstakra starfsstöðva. Þá hefur Vegagerðin yfirtekið nokkra vegi. Í 
töflu 28 eru upplýsingar um heildarlengdir vega og slóða ásamt upplýsingum um vegi sem hefur verið lokað eða 
ætlunin er að loka. 
 
Tafla 28. Heildarlengd vega og slóða sem tengjast orkuvinnslu Landsvirkjunar. 

Vegir og slóðar  BLA  MÝV  SOG  ÞJÓ 

Heildarvegalengd   11,7 km  24,4 km  5,00  km  227,10 km 

Teljast óþarfir í dag  1,4 km  0 km  0,21 km  70,83 km 

Lokað 2004  0,9 km  0 km  0,15 km  8,41 km 

Á áætlun   0,5 km  0 km  0,06 km  62,42 km 

Umhverfisóhöpp 
Tvö umhverfisóhöpp voru skráð á árinu 2008. Þau voru vegna frávika við vatnsstýringu, annað á Sogssvæðinu og 
hitt við Laxárvirkjun.  

Umhverfisslysalaus starfsemi ‐ Árangur 2008 
Tvö umhverfisóhöpp urðu á árinu 2008. Sjá nánar kafla um vatnsstýringu bls. 23. 

Samantekt 

Samantekt 
Orkuvinnslu, nýting hennar og umhverfisáhrif hafa sjaldan verið eins mikilvæg og nú. Áhersla er  lögð á að nýta 
endurnýjanlegar  auðlindir  til  orkuvinnslu  svo  draga  megi  úr  umhverfisáhrifum,  sérstaklega  áhrifum  á 
loftslagsbreytingar. Staða  Íslands  í orkumálum er mjög óvenjuleg að því  leyti að  tæplega 82% af allri orku sem 
notuð  er  hér  á  landi  er  innlend  og  frá  endurnýjanlegum  auðlindum,  20%  frá  vatnsafli  og  62%  frá  jarðgufu. 
Innfluttir orkugjafar voru um 18% af heildarnotkuninni, eða 16% olía og 2% kol. Losun gróðurhúsalofttegunda á 
hverja notaða orkueiningu á Íslandi er þar af leiðandi mjög lág miðað við önnur lönd þar sem kol, olía eða jarðgas 
eru að mestu leyti að notuð til rafmagnsframleiðslu og upphitunar.   
 
Raforkuvinnsla Landsvirkjunar árið 2008 var 12.345 GWst, sem var 75% af heildarraforkuvinnslu á  Íslandi. Rúm 
96% með vatnsafli og tæp 4% með jarðhita frá Kröflusvæðinu. 
 
Landsvirkjun  er  með  vottaða  umhverfisstjórnun  samkvæmt  alþjóðastaðlinum  ISO  14001.  Það  þýðir  að 
Landsvirkjun hefur mótað sér stefnu á sviði umhverfismála og skoðað vandlega hvaða umhverfisáhrif starfsemi 
fyrirtækisins hefur  í för með sér. Þá stýrir Landsvirkjun og vaktar þýðingarmikla umhverfisþætti  í starfsemi sinni 
og setur markmið til að draga úr þeim áhrifum. 
 
Í umhverfisskýrslu Landsvirkjunar fyrir árið 2008 er fjallað um þýðingarmikla umhverfisþætti sem tengjast rekstri 
Landsvirkjunar,  en þeir  eru 20  talsins. Betri nýting  auðlinda og minni  losun  gróðurhúsalofttegunda  eru meðal 
markmiða  Landsvirkjunar  í  umhverfismálum.  Til  þess  að  ná  þessum markmiðum  er m.a.  fylgst með  vinnslu 
jarðhitaforðans  og  vinnslunni  stýrt  þannig  að  hættu  á  að  gengið  sé  á  auðlindina  sé  haldið  í  lágmarki.  Þá  er 
tilhögun við nýtingu og miðlun vatnsforðans vel skilgreind og henni stjórnað til þess að forðast neikvæð áhrif á 
jarðveg, lífríki og samfélag.  
 
Á árinu 2008 voru notuð 5.986.000 tonn af gufu og 5.805.000 tonn af vatni til þess að framleiða 477 GWst. Þetta 
er nokkur aukning í notkun vatns frá fyrra ári en heldur minni notkun á gufu. Helsta skýringin felst í því að vermi 
borhola hefur farið lækkandi þannig að meira skiljuvatn fellur til. Unnið er að því að auka niðurdælingu skiljuvatns 
í jarðhitageyminn (djúpförgun) á Kröflusvæðinu en með niðurdælingu er mögulegt að draga úr umhverfisáhrifum 
vinnslunnar. Hlutfall niðurdælingar hefur aukist um 6,8% frá síðasta ári þegar miðað er við heildarmagn, en 20,2% 
þegar miðað er við hverja framleidda orkueiningu. 
 
Í  starfsemi  Landsvirkjunar  er  jarðefnaeldsneyti  notað  á  bifreiðar  og  ýmis  tæki  auk  þess  sem  olía  er  notuð  til 
reksturs nokkurra díselrafstöðva. Heildarnotkun eldsneytis hefur aukist á milli ára. Aukninguna má að mestu rekja 
til bifreiða og tækja vegna tilkomu Fljótsdalsstöðvar. Eldsneytisnotkun á hverja framleidda orkueiningu hefur þó 
dregist mikið saman á síðastliðnum þremur árum og má það einnig að mestu leyti rekja til Fljótsdalsstöðvar, sem 
nú framleiðir 38% af raforku Landsvirkjunar með mjög lítilli notkun jarðefnaeldsneytis. 
 
Landsvirkjun  hefur  frá  árinu  1968  staðið  fyrir  umfangsmikilli  landgræðslu  í  nágrenni  aflstöðva  og  víðar. 
Landgræðsla á vegum Landsvirkjunar felst í uppgræðslu með áburðargjöf, sáningu grastegunda á lítt grónu landi 
og gróðursetningu  trjáplantna. Nokkuð misjafnt er hversu miklum áburði og  fræi er dreift og hversu mikið er 
gróðursett milli ára.  Það land sem grætt hefur verið upp fyrir tilstilli Landsvirkjunar er um 127 km2 (12.677 ha) að 
flatarmáli og hefur það oftast verið lítt gróið. Landgræðslusvæðið stækkaði um 11 ha á árinu 2008. Árleg binding 
CO2 á uppgræðslu‐ og skógræktarsvæðum Landsvirkjunar er áætluð um 20,1 þúsund tonn CO2 árið 2008, eða um 
1,5 þúsund tonnum CO2 meiri en árið áður.  
 
Við  raforkuvinnslu  Landsvirkjunar  losnar  ákveðið magn  efna  út  í  andrúmsloftið.  Hér  er  átt  við  losun  vegna 
brennslu  á  jarðefnaeldsneyti,  losun  vegna  flugferða  og  losun  sem  tengist  beint  raforkuvinnslunni,  t.d.  losun 
gróðurhúsalofttegunda  frá  lónum  og  útstreymi  gufu  frá  jarðgufuvirkjunum.  Um  61%  af  heildarlosun 
gróðurhúsalofttegunda (mæld í ígildum CO2) má rekja til jarðgufuvirkjana og 37% til uppistöðulóna. Losun vegna 
brennslu eldsneytis vegna flugferða, bifreiða og tækja er samtals um 2% af heildarlosun gróðurhúsalofttegunda.  
 
Kolefnisspor   Landsvirkjunar hefur verið reiknað fyrir árið 2008, en það er  ígildi 55,5 þúsund tonna CO2 eða 4,5 
tonn CO2/GWst. Þegar kolefnissporið er borið saman við heildarorkuvinnslu Landsvirkjunar kemur  í  ljós að það 
hefur minnkað um rúm 19%  frá árinu 2007 og 44%  frá árinu 2006. Mest munar um að vægi  jarðgufuvirkjana  í 
heildarraforkuframleiðslu  Landsvirkjunar  hefur minnkað  um  37% miðað  við  árið  2007  og  58% miðað  við  árið 
2006. Nokkuð mikill munur er á kolefnisspori  jarðgufuvirkjana og vatnsaflsvirkjana, en það er  tæplega 96  tonn 

CO2/GWst  í  jarðgufuvirkjunum Landsvirkjunar og  tæplega 1  tonn CO2/GWst  í vatnsaflsvirkjunum þegar  tekið er 
tillit til kolefnisbindingar. Hafa ber í huga að útstreymi gróðurhúsalofttegunda frá jarðgufuvirkjunum er að hluta 
til náttúrulegt útstreymi því að koltvísýringur og aðrar gastegundir sem valda gróðurhúsaáhrifum verða ekki til  í 
orkuvinnslunni  heldur  í  kvikuhólfi  undir  virkjuðu  svæði.  Þegar  kolefnisspor  Landsvirkjunar  er  borið  saman  við 
viðmiðunartölur World  Energy  Council  um  gróðurhúsaáhrif  raforkuframleiðslu með  jarðefnaeldsneyti,  sést  að 
gróðurhúsaáhrif  við  brennslu  kola  eru  a.m.k.  200  sinnum meiri  en  frá  vatnsorku  og  9  sinnum meiri  en  frá 
jarðgufu. Gróðurhúsaáhrif  frá  raforkuvinnslu  við brennslu  á  gasi eru  áætluð  rúmlega 100  sinnum meiri en  frá 
vatnsorku og 5 sinnum meiri en frá  jarðgufu. Losun Landsvirkjunar frá  jarðgufuvirkjunum er svipuð og tölur frá 
World Energy Council sýna en töluvert lægri  frá vatnsaflsvirkjunum. Nánar er fjallað um þetta málefni í sérstakri 
loftslagsskýrslu Landsvirkjunar fyrir árið 2008. 
 
Þétti‐ og skiljuvatni frá jarðgufuvirkjuninni í Kröflu er bæði fargað á yfirborði og að hluta til veitt niður í yfir  2000 
m djúpa borholu vestarlega á vinnslusvæðinu.  Ekki er talin veruleg umhverfisáhætta vegna losunar þéttivatns og 
skiljuvatns í Kröflu og Bjarnarflagi vegna mikils grunnvatnsflæðis á svæðinu. Rannsóknir og mælingar hafa sýnt að 
styrkur þungmálma í frárennslinu er langt innan viðmiðunarmarka þegar vatnið berst í Mývatn. Líkt og algengt er 
á háhitasvæðum er arsen eina snefilefnið sem mælist í umhverfisflokki III (áhrifa að vænta á viðkvæmt lífríki) en 
önnur efni  sem mælast  yfir  viðmiðunarmörkum  lenda  í  lægri umhverfisflokkum. Unnið er markvisst að því að 
auka niðurdælingu skiljuvatns í Kröflu en niðurdæling kemur í veg fyrir að þungmálmum og  öðrum efnum sé veitt 
í yfirborðsvatn og dregur þannig úr umhverfisáhrifum frá jarðgufuvirkjunum. 
 
Eitt  af markmiðum  Landsvirkjunar  í  umhverfismálum  er  að  draga  úr myndun  úrgangs,  auka  endurvinnslu  og 
hækka  hlutfall  endurnýtanlegs  úrgangs.    Spilliefni  og  almennur  úrgangur  er  flokkaður  á  starfsstöðvum 
Landsvirkjunar.  Flokkun  er  mismikil  milli  starfsstöðva,  allt  eftir  því  hvernig  aðstæður  til  móttöku  og 
meðhöndlunar  eru  í  viðkomandi  sveitarfélagi.  Spilliefni  myndast  þegar  eiturefni  og  hættuleg  efni  verða  að 
úrgangi. Á öllum starfsstöðvum er spilliefnum safnað í þar til gerð ílát og skilað til viðurkenndra móttökuaðila.  
 
Heildarmagn úrgangs frá starfsemi Landsvirkjunar árið 2008 er töluvert hærra en árið 2007. Ástæðan er fyrst og 
fremst  sú að þetta er  í  fyrsta  sinn  sem magn úrgangs er  skráð  fyrir allt  fyrirtækið.  Landsvirkjun hefur  sett  sér 
markmið um að auka endurvinnslu og hlutfall endurnýtanlegs úrgangs. Tölur fyrir árið 2008 sýna að endurvinnsla 
á flestum aflstöðvum fer vel yfir sett endurvinnslumarkmiðið. Hlutfall endurvinnslu á aflstöðvum er á bilinu 32 ‐ 
100% og að meðaltali fyrir allar aflstöðvarnar er það 80%, sem er aukning um 5 % frá 2007. Heildarmagn spilliefna 
hefur minnkað um 38% miðað við árið 2007 og 59% miðað við árið 2006. Magn  lífrænna spilliefna og rafhlaða 
hefur aukist milli ára, en magn annarra tegunda spilliefna hefur minnkað. 
 
Helstu hávaðavaldar í starfsemi Landsvirkjunar eiga upptök sín í jarðgufuvinnslu í Kröflu og Bjarnarflagi. Um er að 
ræða hávaða frá vélum og búnaði og losun (blástur) á gufu út í andrúmsloftið. Hljóðstig fer nokkuð eftir veðri og 
rekstri stöðvarinnar hverju sinni þ.e. hvort holur séu í blæstri og fjölda véla í vinnslu. Allt vinnslusvæði Kröflu‐ og 
Bjarnarflagsstöðva er skilgreint sem  iðnaðarsvæði en á  iðnaðarsvæðum eru viðmiðunarmörk skv. reglugerð um 
hávaða 70 dB  (A). Hljóðstig við Kröflu og Bjarnflag er mælt árlega á  skilgreindum  stöðum og  fór hljóðstig  yfir 
skilgreind hámarksgildi á 7 mælistöðvum af 36.  
 
Tvö umhverfisóhöpp voru skráð á árinu 2008. Þau voru vegna frávika við vatnsstýringu, annað á Sogssvæðinu og 
hitt við Laxárvirkjun.  Nánar er fjallað um umhverfisóhöppin í kafla um vatnsstýringu. 

